
“Aaah, 
Tulong! 
Tulong!”

Ubod lakas 
na sigaw ni 
Mabi Tutubi.



“Hala, napano ka Mabi?” 
agad na lumapit si Mako 
Paruparo sa kaniyang kaibigan.



Nang  si  Mako  Paruparo  ay  
nasa harapan na, bigla siyang 
itinulak ng kaibigang makulit.

		
“Aray!” ang sigaw ni Mako 

Paruparo. “Ang  pakpak  ko! 
Ang  sakit!”





At lumipad na si Mabi Tutubi 
papalayo sabay sigaw, “Biro lang 
Mako!”

Wala nang nagawa at napaiyak 
na lamang ang paruparo.



Nakita naman ngayon ni Mabi 
Tutubi si Otap Alitaptap.

Kaniya itong ginulat at… 
“Boooog!” Ang kalabog ng 
munting kulisap.



“Ha! Ha! Ha! Gulat na gulat ka 
Otap!” Tawang-tawa na wika ni 
Mabi Tutubi. 

“Grrr! Ikaw talaga Mabi, 
bakit ka ba nanggugulat?” 
Ang galit na galit na sigaw 
ni Otap Alitaptap habang 
nagpapagpag ng katawan.



Nadumihan tuloy ang damit ni 
Otap nang mahulog sa dahon 
dahil sa pagkakagulat. 

“Ha! Ha! Ha! Biro lang Otap!” 
at lumipad na papalayo si Mabi 
Tutubi. 



Sa isang hardin, si Mabi Tutubi  
ay nakarating. 

Nakita niyang abalang-
abala ang mga bubuyog sa 
paghahakot ng pulot. 

Nakita ni Mabi Tutubi ang 
kaibigan na si Yogyog Bubuyog. 



Dahan-dahan niyang nilapitan si 
Yogyog Bubuyog na nahihirapan sa 
dala-dalang pulot. 

“Boooom!” Sigaw ni Mabi sabay 
lipad papalayo.

Sa  pagkakagulat  ay  tumilapon 
ang  pulot  na dala  ni  Yogyog 
Bubuyog.



“Grrr! Ikaw talaga Mabi!” 
mangiyak-ngiyak na wika ni 
Yogyog Bubuyog. 	“Isusumbong 
kita sa nanay mo!” galit na galit 
niyang hiyaw. 

“Ha! Ha! Ha! Biro lang Yogyog!” 
malakas na sigaw ni Mabi Tutubi 
habang lumilipad papalayo.



Buong maghapon, ganoon  
ang  ginagawa ni Mabi Tutubi.  

Manggulat nang manggulat 
hanggang naiinis na ang lahat. 
Kaya kay Nanay Tutubi, sila ay 
galit na galit na nagsumbong.



Nang makarating sa bahay 
nila si Mabi Tutubi, nakasimangot 
na ang kaniyang nanay.

“Mabi, hindi ka na 
nakakatuwa,” mahinahon pa 
ring sabi ng nanay niya.



“Biro lang naman po iyon 
Nanay,” ang tila nakokonsensiya 
niyang tugon. 



“Anak, kapag ang biro mo 
ay nakasasama o nakasasakit, 
huwag mo nang ipilit,” pangaral 
ng nanay. “Baka sa susunod ikaw 

na ang mapahamak. Imbis 
na matuwa, baka 

ikaw ang maging 
kawawa.”



Ngunit si Mabi Tutubi ay 
sadyang makulit.  Ang pangaral 
ng kaniyang nanay ay kaniyang 
iwinaglit.

Kagaya ng dati, masiglang 
lumilipad si Mabi Tutubi sa iba’t 
ibang lugar. Naghahanap ulit ng 
insektong kanyang maaasar. 



	 Hanggang makarating siya 
sa isang tulay na may mga 
insektong nakatambay. 

	 Dahan-dahan siyang lumapag 
malapit sa isang tipaklong. Ngunit 
huli na nang kaniyang malaman 
na ito ay isa palang patibong. 



Nang iniangat niya ang 
kaniyang paa mula sa sapot ng 
gagamba, ito ay nakadikit na 
pala. 

“Tulong! Tulong!” ubod lakas 
na sigaw ni Mabi Tutubi.



Napadaan si Mako Paruparo. 
Inakala lang niyang si Mabi Tutubi 
ay nagbibiro. 

“Naku, Mabi Tutubi. Ikaw  
ngayon ay magsisisi. Hindi mo na 
ako maloloko sa iyong 
masamang biro,” at 
tuluyang lumayo si 
Mako Paruparo.



“Tulong! Tulong!” muli’y ubod 
lakas na sumigaw si Mabi Tutubi.

Napadaan naman si Otap 
Alitaptap at nakita si Mabi Tutubi 
na humihingi ng saklolo.



“Naku, Mabi Tutubi.  Ikaw 
ngayon ay magsisisi. Hindi 
mo na ako maloloko sa iyong 
masamang biro,” at tuluyang 
lumayo si Otap Alitaptap.



“Tuloooong! Tulooooong! 
Tulungan ninyo ako,” halos 
namamaos na sigaw ni Mabi 
Tutubi.  

Nawawalan na siya ng pag-
asa. Kapag naabutan siya ni 
Osama Gagamba, tiyak na siya 
ay magiging ulam na malasang-
malasa.



Napadaan naman si Yogyog 
Bubuyog. Nakita niya si Mabi 
Tutubi na hinang-hina na.

“Mabi Tutubi, ang biro na yan 
ay lubhang delikado,” labis na 
pag-aalala ni Yogyog Bubuyog. 



“Hindi ako nagbibiro Yogyog,” 
seryosong sambit ni Mabi.  

Sa  sobrang panghihina halos 
wala na siyang boses. 



Mabilis  na  lumipad si  Yogyog 
Bubuyog upang humingi ng tulong 
sa mga kaibigan. Pagbalik  niya  ay  
kasama na niya sina Mako Paruparo 
at Otap Alitaptap.



Ang pang-aasar ni Mabi noon 
ay ginantihan nila ng kabutihan 
ngayon. Walang pag-aatubiling 
tinulungan nila si Mabi Tutubi 
upang maalis sa sapot.

Hinila nila nang hinila 
hanggang matanggal sa 
pagkapulupot.



Hanggang sa wakas, 
si Mabi Tutubi ay 
kanilang nailigtas. 



Kaya  lubos-lubos ang 
pasasalamat ni Mabi Tutubi sa 
tatlong kaibigang may malasakit.  
Taos puso siyang humingi ng 
tawad at nangakong siya ay 
magpapakabait na. 



Mula noon, si Mabi Tutubi ay 
mas naging kawili-wili. Ang 
mga biro niya ay hindi na 
nakasasama at iniisip na niyang 
mabuti. 

Si Mabi Tutubi ay isang insektong pilyo. 
Ang mga biro niya ay nakasasakit o 
nagdadala ng panganib sa kanyang 
kapuwa.  Ito ay hanggang natuto 
ng leksiyon ang makulit na kulisap 

sa mahirap na paraan. Sa tulong ng 
kaniyang mga kaibigang handa siyang 
tulungan, mailigtas kaya siya mula sa 

tunay na kapahamakan?

Si Mabi Tutubi
na Kawili-wili


